
1. RECOÑECEMENTO
Galicia ten sido até hai moi pouco tempo un país de emigración, gañando un protagonismo ben destacado no desenvolvemento da emigración española. Non por acaso en tantos lugares de América “gallego” é sinónimo de “español”, nunha asimilación que ninguén, espero, desexa eliminar de ningún diccionario. Desde a metade do século XIX e até ben entrado o século XX tantos e tantos dos nosos compatriotas cruzaron o océano para buscar fortuna –e ás veces atopala- nas terras americanas que foran ou eran españolas ou portuguesas, cubrindo o fondo do Atlántico co ronsel de esqueletos do que ten falado Castelao. 
Case todos emigraron por necesidades económicas, e ao facelo receberon a súa  primera lección, como nos ten contado o grande galego-cubano Lino Novás;  ás veces trunfaron, como o Madruga de Nélida Piñón (que conservou sempre a saudade da terra de orixe); outros levaron con eles o grave fardel do exilado, como Luis Seoane, tomando as rotas acedas do exilio pola infausta vitoria dos levantados do 36 e a represión subseguinte; e a maioría serviron –permítanme lembrar só a título de exemplo a Arturo Baltar en Arxentina- ás terras de acollida con intelixencia e adicación singulares, formaron familias, tiveron descendencia, morreron, regresaron ou quedaron. E hai que contar tamén os que preferiron perseguir unha oportunidade na Europa libre, en sólido progreso, fuxindo  da cárcere sen saídas que era a Galicia do franquismo. 
Aos fogoneiros, taberneiros, obreiros e lavapratos, mineiros, tabaqueiros, empregados, carboeiros e comerciantes, mariñeiros e cafetaleiros, dos que fala Castelao no ano 45 compre engadir os empresarios nas minas, na hostelería ou nos medios de comunicación, aos limpadores de rañaceos, construtores alpinos ou traballadores do automóvil en Boulogne Billancourt, entre moitos outros. O drama da emigración, hoxe felizmente superado ou mesmo invertido, é un dos nosos signos de identidade con maior valor de universalidade, un dos caracteres definitorios do noso ser colectivo que nos conecta con fenómenos e emocións universais.
Esta Galicia ideal, trasterrada, creceu e multiplicouse, conservando coa Galicia real lazos ás veces familiares, ás veces económicos pero sempre afectivos, elevando ese sentido do alleamento e a perda que é a saudade a fenómeno extendido.

 Non é o momento de facer un balance, aínda sucinto, do que ten significado esta Galicia exterior pero si convén destacar a súa contribución ao benestar e á introdución do progreso, enviando remesas, financiando escolas e difundindo prácticas e valores que facían progresar o noso país; a súa colaboración, ás veces decisiva, na constitución da nosa nacionalidade; e, last but not least,  que teña servido de ancoradoiro de resgardo a todos os que ficaron  ao pairo tralo mouro vendaval da querra civil. 

2. SATISFACCIÓN
Hoxe a Galicia exterior danos presenza no mundo, converténdonos en actores globais; ten un valor económico, en tanto que mercado e avanzada en moitos territorios; e engrandece a nosa dimensión cultural, social e política. Interésanos, porque nos fai máis grandes, pero sobre todo, porque somos nos mesmos: son os nosos concidadáns. 
Só por isto, e máxime desde unha perspectiva galeguista, como a que temos, deberíamos ser extremadamente coidadosos á hora de abordar as relacións cos nosos concidadáns de fóra. Son, para nós fonte de obrigas, porque forman parte de Galicia como ente político; ou, o que é o mesmo, son sobre todo titulares de dereitos, nos ordes político, laboral, social ou cultural. Por iso no proxecto de reforma do Estatuto consagrábamos os seus dereitos políticos, establecíamos que unha lei do Parlamento determinaría o conxunto dos seus dereitos (e deberes), creábamos órganos de participación e defendíamos a súa consideración a efectos do financiamento da CAG. Sobre isto existía (supoñemos que aínda existe) consenso de todos os grupos.  

Por eso no Estatuto da cidadanía española no exterior, que votaron no Congreso os deputados de todos os grupos con representación neste Parlamento, establécese o marco xurídico e os instrumentos para garantir á cidadanía española no exterior o exercicio dos dereitos e deberes constitucionais en termos de igualdade cos españois residentes: entre outros os dereitos a “ser elector e elexible, en todos e cada un dos comicios”, o dereito de petición, participación, asociación, á protección da saúde, á protección social, á educación, etc. A Lei do 14 de decembro de 2006, fái apenas 5 meses é un paso adiante de enorme transcendencia nesta materia. 
Nós, por tanto, declaramos a nosa satisfacción porque con esta PNL as augas tornen ao seu canle, nunha liña que, por certo, todos os grupos da cámara apoiaramos na lexislatura pasada con ocasión dunha iniciativa similar (logo dun cambio de actitude do grupo popular). Os cidadáns españois no exterior que son galegos porque así eles o decidiron deben votar e computar no financiamento público da nosa CA: se son nacionais, deben votar; se votan, deben ser computados á hora de distribuír escanos ou determinar a dimensión municipal, ou a efectos de financiamento. Sen dúbida Galicia sae hoxe beneficiada, como suxeito político, desta imprescindible reforma: segundo os nosos cálculos, gañaríamos 3 escanos no Congreso e 1 no Senado, e obteríamos un financiamento adicional importante para a CA.  Pero aínda que saísemos prexudicados estaríamos obrigados a defender este criterio, pola lealdade debida aos nosos residentes no exterior e un certo sentido da coherencia. 
3. NECESIDADE DE REFORMAS

A Xunta de Portavoces ten decidido a creación dunha Ponencia específica para precisar as melloras que deban producirse nas condicións do dereito de sufraxio dos residentes no exterior. 
Xa no Estatuto da cidadanía española residente no exterior establécese, no seu artigo 4. a necesidade de promover o voto en urna, garantindo o voto libre e secreto, para as eleccións europeas, xerais e autonómicas; así como a obriga de establecer os mecanismos que faciliten a igualdade nas campañas, etc., así como proceder ao remate da depuración efectiva do CERA para garantir que están só os que son.  Son prescripcións normativas que saúdamos e defendemos. Recentemente foi aprobada no Congreso dos Deputados unha PNL que insistía neste enfoque: estamos totalmente de acordo. 

É hora de garantir entre todos que tratamos aos residentes no exterior como maiores de idade políticos. E, sen dúbida, un censo correcto, o voto en urna, que converte en excepción o voto rogado por correo, e as boas prácticas electorais son un primeiro paso de enorme amplitude. En suma, non podemos utilizar aos residentes ausentes como mercancía electoral. Ésta é a primeira das cuestións que deben ser abordadas, por obriga legal, por convicción democrática, por repeto aos nosos cidadáns no exterior. 

4. NECESIDADE DE REFLEXIÓN

Por eso a nosa enmenda, que parte da existencia de pronunciamentos do Parlamento de Galicia que consideramos vixentes, quere remitir á ponencia creada ao efecto en datas recentes a determinación da amplitude da reforma que desde esta institución propoñemos, tanto no nivel de organización propio (eleccións autonómicas) como naqueles en que temos tan só un dereito de iniciativa. Ese é o lugar para, en todo caso, analizar as especificidades de cada proceso eleitoral ou as consecuencias de situacións especiais, como a doble nacionalidade. Deste xeito cremos ser respeitosos tamén coas decisións adoptadas previamente, por consenso entre os grupos, en relación coa Ponencia citada. 

